
	[image: Image]

	 

	 

	 


ДУГААР АНГИЙН ДУГАР

	 

	Шинэ жилийг угтсан

	Шижгэр ажил эхэлжээ.

	Сургууль даяар бэлтгээд

	Сурагч бүхэн ажиллажээ.

	 

	Өндөр ногоон гачуурыг

	Өргөн танхимдаа босгов.

	Өтгөн саглагар мөчрийг нь

	Өнгийн чимгээр гоёв.

	 

	Цасны бударсан ширхгийг

	Цагаан хөвөнгөөр хийв.

	Цаасан далбаа хайчлаад

	Цаана, наана нь зүүв.

	 

	Янз янзын гэрэлтэй

	Ягаан, ногоон чийдэнгээр

	Модны мөчир болгоныг

	Монтёр чимээд өглөө.

	 

	Сүндэрлэн гялалзаж харагдсан

	Сүлд модны чимэглэл

	Сүртэй сайхан боллоо гээд

	Сүүлд нь тэд бахдацгаав

	 

	Одоо ч яах вэ бид

	Модоо чимж дууслаа.

	Ондоо нэг ажил л

	Огт хийгдээгүй байна.

	 

	Танхимын хана туургаар

	Таатай сайхан байрлуулах

	Олон амьтныг зуруулах нь

	Онц чухал болж байна.

	 

	Түүнийг хэн зурах вэ?

	Түргэн яаж хийх вэ? гэж

	Хүүхдүүд бөөгнөрч зогсоод

	Хүүрнэлдэн ярилцаж байв.

	 

	Ашгүй яг энэ үед

	Ангийн нэгэн сурагч

	Сонин юм дуулснаа

	Сонсгохоор хүрч ирээд

	 

	— Өчигдрийн шилжиж ирсэн

	Өндөр нуруутай жаал

	Дугаар ангид орсон байна.

	Дугар гэдэг нэртэй юм гэнэ.

	 

	Уран зураг зурахдаа ч

	Усан будгаар ялгахдаа ч

	Ууган зураачаас дутахгүй гэнэ.

	Уралдвал ер нь түрүүлнэ гэнэ.

	 

	Таван хошуу малыг ч

	Талын цагаан зээрийг ч

	Тарвага, зурам, хулганыг ч

	Тахиа, нохой, гахайг ч

	 

	Уулын буга согоог ч

	Усны загас, шувууг ч

	Амьд юм шиг зурчихдаг

	Авьяастай юм гэнэ ээ гэв.

	 

	Манай сургууль тэгвэл

	Агуу зураачтай болж гэж

	Маш баярласан хүүхдүүд

	Ам амандаа шуугилдав.

	 

	— Шинэ жилдээ бэлтгэсэн

	Энэ чухал ажилдаа

	Шинээр ирсэн түүнийг

	Эрхбиш оролцуулах хэрэгтэй гэж

	 

	Нэг хүүхэд тэндээс

	Санал гаргаж эхлэв.

	Нэмээд бас бусад нь

	Сайшаан дэмжиж гарав.

	 

	— За тэгвэл түүнийг

	Бушуу дуудаад ир гэж

	Захын нэг хүүхдэд

	Бүлгийн дарга хэллээ.

	 

	Дугар гэдэг жаалыг

	Дуудсан ёсоор ирэхэд

	Олон хүүхэд угтаж

	Очиж гараа барилцав.

	 

	— Шинэ жилдээ бэлтгээд

	Давчуу хугацаатай ажиллаж байна

	Шилжиж ирсэн таныг

	Дайчлах хэрэгтэй болоод байна.

	 

	Танхимын хана туургаар

	Таатай сайхан байрлуулах

	Олон амьтны зураг

	Огт байхгүй байна.

	 

	Ийм учраас одоо

	Их түргэн хугацаанд

	Тэр цаасыг аваад

	Тэгээд сайхан зур!

	 

	Хөвчийн хүрэн баавгай

	Нэгийг зурах хэрэгтэй.

	Хөөрхөн хэдэн бамбаруушийг нь

	Нэмж хийх хэрэгтэй.

	 

	Соотгор чихтэй чоно

	Хоёрыг зурах хэрэгтэй.

	Согсгор сүүлтэй үнэг

	Гурвыг зурах хэрэгтэй.

	 

	Уулын буга согоо

	Дөрвийг зурах хэрэгтэй.

	Усны загас, шувуу

	Тавыг зурах хэрэгтэй гэж

	 

	Бүлгийн дарга түүнд

	Тодорхой гэгч хэллээ.

	Бүгдийг зурж чадах уу? гэж

	Товчхон бас асуулаа.

	 

	— Таны өгсөн даалгаврыг

	Таатай биелүүлж чадна.

	Будаг бийртэй гэртээ очоод

	Бушуухан зураад ирнэ.

	 

	Амьтан хүн гайхмаар

	Амьд л юм шиг зурна гэж

	Зузаан цааснууд аваад

	Зураач харихаар явлаа.

	 

	Бэлэн цэцэн үгтэй

	Айхавтар л жаал байна.

	Бидний өгсөн үүргийг

	Биелүүлэх л сурагч байна гэж

	 

	Бүгдээрээ ингэж ярилцаад

	Ажилдаа орж эхэллээ.

	Бүрий болохоос өмнөхөн

	Амжуулж дуусгахаар шамдлаа.

	 

	Зургаан цаг болчихлоо

	Зураач Дугар алга байв.

	Бүлгийн дарга бачимдаад

	Бүр ч их сандарч суув.

	 

	Ингэж байтал харин

	Итгэж өгсөн даалгаврыг

	Онц сайн биелүүлээд

	Ороод түүнийг ирэхэд

	 

	Багачууд угтан тосож

	Баяр хүргэж хөгжилдөв.

	Танд талархал хүргэе гэж

	Тал талаас нь хашхирав.

	 

	Яасан сайн сурагч вэ?

	Ямар сайхан зураа вэ? гэж

	Яг л амьд юм шиг

	Ялган будаж зурсан

	 

	Олон төрлийн амьтныг

	Овоорч бүгдээр тойроод

	Бахдаж магтаж үзээд

	Байрлуулж сайхан хадав.

	 

	* * *

	 

	Өнгөрсөн намар сургуулийн

	Өнгөт зургийн уралдаанд

	Зураач би түрүүлж

	Зузаан дэвтрээр шагнуулснаас

	 

	Сурагч болгонд магтагдсан юм.

	Сургууль даяар бах;агдсан юм.

	Та нар намайг дуулаагүй юу?

	Таг дүлий жаалууд вэ?

	 

	Уран зураг зурахдаа ч

	Усан будгаар ялгахдаа ч

	Хэнээс ч би дутахгүй

	Хэрэв уралд.ал түрүүлнэ гэж

	 

	Сайхан зурдаг Дугар маань

	Сайрхаж бусдадаа хэлэхэд

	Үнэхээр сайн зураач юм гэж

	Үеийн нөхөд нь боджээ.

	 

	Усан будагтай бол будагтай

	Үсэн бийртэй бол бийртэй

	Дутагдсан юмгүй байхад

	Дугар шиг яагаад зурдаггүй юм гэж

	 

	Нэг хэсэг хүүхэд

	Нэн их зөвлөжээ.

	Нээрээ Дугар шиг болох сон гэж

	Нэгд нэггүй санажээ.

	 

	Үнэхээр сайхан зурдаг

	Үлгэр жишээч аргыг нь

	Бүлгийн дарга яваад

	Бүгдийг нь судалж үзээд

	 

	Ойлгуулж бидэнд яриасай гэж

	Олуулаа тэд хүсээд

	Бүлгийн даргадаа очиж

	Бүгдээрээ ингэж хэллээ.

	 

	 

	* * *

	 

	Удаах нэгэн өдөр

	Уралдаанд зориулж гаргах

	Ханын сонины зургийг

	Хачин сайхан зур гэж

	 

	Урдаа барьдаг зураач

	Уралдаанд түрүүлдэг Дугартаа

	Итгэж явдаг удирдагч нь

	Ийм үүрэг өгчээ.

	 

	Таны өгсөн даалгаврыг

	Таатай сайн биелүүлье.

	Будаг бийртэй гэртээ очоод

	Бушуухан зураад ирье.

	 

	Харсан бүхэн гайхмаар

	Хачин сайхан зурчихна гээд

	Зузаан цаас аваад

	Зураач харихаар явлаа.

	 

	 

	* * *

	 

	Нэрээн сайхан зурдаг

	Нээмээр сайхан туршлагыг нь

	Бүлгийн дарга очиж

	Бүгдийг нь судалж үзэхээр

	 

	Дугарын гэрийг сурагласаар

	Дугаар хашаанд ороод

	Гэрийн нь хаалгыг тогшоод

	Гэнэтхэн яваад орчихвол

	 

	Дугарын нүүр улайчхав.

	Дугариг нүд нь гөлөрчхөв.

	Толгойгоо баахан барив.

	Тохойгоо жаахан илэв.

	 

	— Дарга минь миний толгой

	Даан ч их өвдөөд

	Баруун гарын тохой

	Бас ч яггүй хавдаад

	 

	Ахыгаа би гуйсан юм.

	Аятайхан зур гэсэн юм гэж

	Түргэн түргэн хэлж гарав.

	Түгдчиж хааяа сандарч байв.

	 

	— Худлаа шүү худлаа ах аа!

	Хуурч байгаа юм таныг

	Толгой нь ёо болоогүй

	Тохой нь ер өвдөөгүй

	 

	Даанч өөрөө зурж

	Давдаггүй юм болоод

	Дандаа ахаар зуруулдаг юм.

	Даалгавраа ингэж хийлгэдэг юм гэж

	 

	Дугар, дүүгээ хэлэхэд

	Дуугүй бай гэж зандрав.

	Учрыг нь мэдсэн дарга

	Урьдаар ахтай нь ярилцав.

	 

	— Та чинь энэ Дугарын

	Ах нь юм биз дээ.

	Танай дүү зурагт

	Авьяастай юм биз дээ.

	 

	Оноож өгсөн даалгаврыг

	Онц сайн биелүүлсэн юм.

	Өөрийнхөө зурдаг аргыг

	Өнөөдөр судлахаар ирсэн гэж

	 

	Бүлгийн дарга асууж гэнэ.

	Ах нь тэгэхлээр ингэж гэнэ.

	— Манай дүү Дугар ч

	Манийг ер дуурайгаагүй юм.

	 

	Ахыгаа хэрэв дуурайсан бол

	Авьяастай ч байж болох юм.

	Даанч зурж чаддаггүй юм.

	Дандаа надаар хийлгэдэг юм гэж

	 

	Соном ахыгаа хэлэхэд

	Сонин намтраа илрэхэд

	Орон дээр суусан Дугар

	Огло харайгаад гарчхав.

	 

	Уран зураачийн хөг нь

	Уншигч бидэнд ойлгогдлоо.

	Шинэ ирсэн Дугарын

	Шившиг нь ингэж илэрлээ.

	 

	Бичсэн энэхэн шүлгээрээ

	Бяцхан уншигч та нартайгаа

	Зохих зэмлэл өгье байз.

	Зохиолдоо ингэж оруулъя байз.

	 

	Өөрийг нь сургахыг хичээхгүй

	Өөрөө зурж өгөөд байсан

	Дугарын ах Соном гуайд

	Дутагдлын ихэнхийг онооё.

	 

	Дандаа хүнээр зааруулчхаад

	Дажгүй бардамнаж явсан

	Ичгүүрт тэр Дугарын

	Илэрсэн бурууг зэмлэе.

	 

	Анхандаа ер нь мэдээгүй

	Авьяастай зураач байх гээд

	Бичиж магтаж эхэлснээ

	Би ч бас хүлээе.      

	 

	1958 он

1958 оны хэвлэлийн Хэвлэн нийтлэлийн мэдээлэл

	 

	Д. СОДНОМДОРЖ

	 

	Гэгээрлийн Яамны Хэвлэл

	 

	ДУГААР АНГИЙН ДУГАР 

	 

	УЛСЫН ХЭВЛЭЛИЙН ГАЗАР

	УЛААНБААТАР

	1958

	 

	 

	Редактор Ч. Чимэд

	Зургийг Ж. Дашдондог

	Техник редактор Л. Сандагдорж

	Хянагч Н. Санжмятав

	 

	Хэвлэлтэд 1958 оны 7 дугаар сарын 23-ны өдөр. 

	Б—5641. 

	Цаасны хэмжээ 70X108. 1/32. 

	Хэв. хуудас. 1.

	10000 ширхэг хэвлэв. 

	Зах. № 218. 

	Үнэ 80 мөн.

	 

	Сүхбаатарын нэрэмжит Хэвлэх үйлдвэр.

